
卷第七

續日本紀卷第八

元正天皇　日本根子高瑞淨足姬天皇〈起養老二年正月、盡五年十二月〉

卷第九

續日本紀卷第八〈起養老二年正月、盡五年十二月〉」從四位下行民部大輔兼左兵衛督

皇太子学士臣菅野朝臣眞道等奉勅撰。」日本根子瑞淨足姫天皇中〈元正天皇第■四〉

二年春正月庚子。詔授二品舍人親王一品。從四位上廣湍王正四位下。無位大井王從五

位下。從四位下忌部宿祢子人。阿倍朝臣廣庭並從四位上。正五位下賀茂朝臣吉備麻呂

從四位下。正五位下穗積朝臣老。紀朝臣男人並正五位上。從五位上道君首名正五位下。

正六位上坂合部宿祢賀佐麻呂。久米朝臣三阿麻呂。當麻眞人東人。高橋朝臣安麻呂。

巨勢朝臣足人。縣犬養宿祢石足。大伴宿祢首。村國連志賀麻呂。王仲文並從五位下。

二月壬申。行幸美濃國醴泉。

甲申。從駕百寮。至于輿丁。賜■布錢有差。

己丑。行所經至。美濃。尾張。伊賀。伊勢等國郡司及外散位已上。授位賜祿各有差。

三月戊戌。車駕自美濃至。

乙巳。以正三位長屋王。安倍朝臣宿奈麻呂並爲大納言。從三位多治比眞人池守。從四

位上巨勢朝臣祖父。大伴宿祢旅人並爲中納言。

乙夘。以少納言正五位下小野朝臣馬養。爲遣新羅大使。

夏四月乙丑朔。從四位下佐伯宿祢百足卒。

乙亥。筑後守正五位下道君首名卒。首名少治律令。曉習吏職。和銅末。出爲筑後守。

兼治肥後國。勸人生業。爲制條。教耕營。頃畝樹菓菜。下及鶏■。皆有章程。曲盡事

宜。既而時案行。如有不遵教者。隨加勘當。始者老少竊怨罵之。及收其實。莫不悦服。

一兩年間。國中化之。又興築陂池。以廣漑潅。肥後味生池。及筑後往往陂池皆是也。

由是。人蒙其利。于今温給。皆首名之力焉。故言吏事者。咸以爲稱首。及卒百姓祠之。

癸酉。太政官處分。凡主政主帳者。官之判補。出身灼然。而以理解任更從白丁。前勞

徒廢。後苦實多。於義商量。甚違道理。宜依出身之法。雖解見任。猶上國府。令續其

勞。内外散位。仍免雜徭。

五月甲午朔。日有蝕之。

乙未。割越前國之羽咋。能登。鳳至。珠洲四郡。始置能登國。割上総國之平群。安房。

朝夷。長狹四郡。置安房國。割陸奥國之石城。標葉。行方。宇太。曰理。常陸國之菊

多六郡。置石城國。割白河。石背。會津。安積。信夫五郡。置石背國。割常陸國多珂

郡之郷二百一十烟。名曰菊多郡。属石城國焉。

庚子。土左國言。公私使直指土左。而其道經伊与國。行程迂遠。山谷險難。但阿波國。

境土相接。往還甚易。請就此國。以爲通路。許之。

甲辰。禁三關及大宰陸奥等國司■仗取白丁。

丙辰。遣新羅使等辞見。

庚申。定衛士數。國別有差。

癸亥。從四位上石上朝臣豊庭卒。

六月丁夘。令大宰所部之國輸庸同於諸國。先是減庸。至是復舊焉。」始置大炊寮史生

四員。

秋八月甲戌。齋宮寮公文。始用印焉。

乙亥。出羽并渡嶋蝦夷八十七人來。貢馬千疋。則授位祿。

九月庚戌。以從四位上藤原朝臣武智麻呂。爲式部卿。正五位上穗積朝臣老爲大輔。從

五位下中臣朝臣東人爲少輔。從五位下波多眞人与射爲員外少輔。

甲寅。遷法興寺於新京。

冬十月庚午。太政官告僧綱曰。智鑒冠時。衆所推讓。可爲法門之師範者。宜擧其人顯

表高徳。又有請益無倦繼踵於師。材堪後進之領袖者。亦録名臘。擧而牒之。五宗之學。

三藏之教。論討有異。辨談不同。自能該達宗義。最稱宗師。毎宗擧人並録。次徳根有

性分。業亦麁細。宜隨性分皆令就學。凡諸僧徒。勿使浮遊。或講論衆理。學習諸義。

或唱誦經文。修道禪行。各令分業。皆得其道。其崇表智徳。顯紀行能。所以燕石楚璞

各分明輝。虞韶鄭音不雜聲曲。將須象徳定水瀾波澄於法襟。龍智慧燭芳照聞於朝聽。

加以。法師非法還墜佛教。是金口之所深誡。道人違道。輙輕皇憲。亦玉條之所重禁。

僧綱宜迴靜鑒。能叶清議。其居非精舍。行乖練行。任意入山。輙造菴窟。混濁山河之

清。雜燻煙霧之彩。又經曰。日乞告穢雜市里。情雖逐於和光。形無別于窮乞。如斯之

輩愼加禁喩。

庚辰。大宰府言。遣唐使從四位下多治比眞人縣守來歸。

十一月壬寅。彗星守月。

癸丑。始差畿内兵士。守衛宮城。

十二月丙寅。詔曰。朕虔承寳位。仰憑霄構。君臨天下。四年于茲。上則昊穹。下字黎

庶。庸愚之民。自挂踈網。有司之法。■于常憲。毎念於此。朕甚愍焉。思欲廣開至道。

遐扇淳風。爲惡之徒。感深仁以遷善。有犯之輩。遵令軌以靡風。但自昔及今。雜言大

赦。唯該小罪。八虐不霑。朕恭奉爲太上天皇。思降非常之澤。可大赦天下。養老二年

十二月七日子時已前大辟罪已下。罪无輕重。繋囚見徒。私鑄錢并盜人及八虐。常赦所

不原。咸赦除之。其癈疾之徒。不能自存。量加賑恤。仍令長官親自慰問。兼給湯藥。

僧尼亦同。布告天下知朕意焉。

壬申。多治比眞人縣守等自唐國至。

甲戌。進節刀。此度使人略無闕亡。前年大使從五位上坂合部宿祢大分亦隨而來歸。

三年春正月庚寅朔。廢朝。大風也。」以舶二艘。獨底船十艘。充大宰府。

辛夘。天皇御大極殿。受朝。從四位上藤原朝臣武智麻呂。從四位下多治比眞人縣守二

人。賛引皇太子也。

己亥。入唐使等拜見。皆着唐國所授朝服。

壬寅。授從四位上路眞人大人。巨勢朝臣邑治。石川朝臣難波麻呂。大伴宿祢旅人。多

治比眞人三宅麻呂。藤原朝臣武智麻呂。從四位下多治比眞人縣守並正四位下。從四位

下阿倍朝臣首名。石川朝臣石足。藤原朝臣房前並從四位上。正五位下小治田朝臣安麻

呂。縣犬養宿祢筑紫。大伴宿祢山守。藤原朝臣馬養並正五位上。從五位上坂合部宿祢

大分。阿倍朝臣安麻呂並正五位下。正六位上三野眞人三嶋。吉智首。角兄麻呂。正六

位下大野朝臣東人。小野朝臣老。酒部連相武。從六位上板持連内麻呂。從六位下石上

朝臣堅魚。佐伯宿祢馬養。大宅朝臣小國。笠朝臣御室並從五位下。

乙巳。正四位下安八萬王卒。

二月壬戌。初令天下百姓右襟。」職事主典已上把笏。其五位以上牙笏。散位亦聽把笏。

六位已下木笏。

甲子。正三位粟田朝臣眞人薨。

己巳。遣新羅使正五位下小野朝臣馬養等來歸。

庚午。行幸和泉宮。

丙子。車駕還宮。

三月辛夘。始置造藥師寺司史生二人。

乙夘。地震。

夏四月丁夘。秦朝元賜忌寸姓。

乙酉。制。諸大小毅。量其任。与主政同。自今以後。爲官判任。

丙戌。分志摩國塔志郡五郷。始置佐藝郡。

五月己丑朔。日有蝕之。

乙未。新羅貢調使級■金長言等■人來朝。

癸夘。無位紀臣龍麻呂等十八人。從七位上巨勢斐太臣大男等二人。從八位上中臣習宜

連笠麻呂等四人。從六位上中臣熊凝連古麻呂等七人。從八位下榎井連弄麻呂並賜朝臣

姓。大初位下若湯坐連家主。正八位下阿刀連人足等三人並賜宿祢姓。无位文部此人等

二人賜文忌寸姓。從五位下板持史内麻呂等十九人賜連姓。

辛亥。制定諸國貢調短絹。狹■。麁狹絹。美濃狹■之法。各長六丈。濶一尺九寸。

六月丁夘。皇太子始聽朝政焉。

庚午。從四位上平群女王卒。

辛未。初令諸國史生主政主帳大少毅把笏焉。

癸酉。制。穀之爲物。經年不腐。自今以後。税及雜稻。必爲穀而收之。

丙子。令神祇官宮主。左右大舍人寮。別勅長上。畫工司畫師。雅樂寮諸師。造宮省。

主計寮。主税寮算師。典藥寮乳長上。左右衛士府醫師。左右馬寮馬醫等。始把笏焉。」

從四位下但馬女王卒。

秋七月辛夘。初置拔出司。

丙申。遷東海。東山。北陸三道民二百戸。配出羽柵焉。

庚子。從六位上賀茂役首石穗。正六位下千羽三千石等一百六十人。賜賀茂役君姓。」

始置按察使。令伊勢國守從五位上門部王管伊賀志摩二國。遠江國守正五位上大伴宿祢

山守管駿河。伊豆。甲斐三國。常陸國守正五位上藤原朝臣宇合管安房。上総。下総三

國。美濃國守從四位上笠朝臣麻呂管尾張。參河。信濃三國。武藏國守正四位下多治比

眞人縣守管相摸。上野。下野三國。越前國守正五位下多治比眞人廣成管能登。越中。

越後三國。丹波國守正五位下小野朝臣馬養。管丹後。但馬。因幡三國。出雲國守從五

位下息長眞人臣足。管伯耆石見二國。播磨國守從四位下鴨朝臣吉備麻呂。管備前。美

作。備中。淡路四國。伊豫國守從五位上高安王。管阿波。讃岐。土左三國。備後國守

正五位下大伴宿祢宿奈麻呂。管安藝周防二國。其所管國司。若有非違及侵漁百姓。則

按察使親自巡省。量状黜陟。其徒罪以下斷决。流罪以上録状奏上。若有聲教條々。脩

部内肅清。具記善最言上。

乙巳。大宰大貳正四位下路眞人大人卒。

丙午。補按察使典。

閏七月癸亥。新羅使人等。獻調物并騾馬牡牝各一疋。

丁夘。賜宴於金長言等。賜國王及長言等祿有差。▼是日。以大外記從六位下白猪史廣

成。爲遣新羅使。

辛未。散位從四位上忌部宿祢子人卒。

癸酉。金長言等還蕃。

丁丑。石城國始置驛家一十處。

甲申。賜無位紀臣廣前朝臣姓。

八月己丑。有司處分。別勅才伎長上者任職事。貢与初任同。

癸巳。遣新羅使白猪史廣成等拜辞。

九月癸亥。以正四位下多治比眞人三宅麻呂爲河内國攝官。正四位下巨勢朝臣邑治爲攝

津國攝官。正四位下大伴宿祢旅人爲山背國攝官。

丁丑。詔。給天下民戸。陸田一町以上廿町以下。輸地子段粟三升也。」六道諸國遭旱

飢荒。開義倉賑恤之。

辛巳。始置衛門府医師一人。

冬十月癸巳。大和國人腹太得麻呂姓改爲葛。

戊戌。減定。京畿及七道諸國軍團并大小毅兵士等數。有差。但志摩。若狹。淡路三國

兵士並停。

辛丑。詔曰。開闢已來。法令尚矣。君臣定位。運有所属。■于中古。雖由行。未彰綱

目。降至近江之世。弛張悉備。迄於藤原之朝。頗有増損。由行無改。以爲恒法。由是

稽遠祖之正典。考列代之皇綱。承纂洪緒。此皇太子也。然年齒猶稚。未閑政道。但以

握鳳暦而登極。御龍圖以臨機者。猶資輔佐之才。乃致太平。必由翼賛之功。始有安運。

况及舍人。新田部親王。百世松桂本枝合於昭穆。万雉城石。維盤。重乎國家。理須吐

納清直。能輔洪胤。資扶仁義。信翼幼齡。然則太平之治可期。隆泰之運應致。可不愼

者哉。今二親王。宗室年長。在朕既重。實加■賞。深須旌異。然崇徳之道。既有舊貫。

貴親之理。豈無於今。其賜一品舍人親王。内舍人二人。大舍人四人。衛士卅人。益封

八百戸。通前二千戸。二品新田部親王。内舍人二人。大舍人四人。衛士廿人。益封五

百戸。通前一千五百戸。其舍人以供左右雜使。衛士以充行路防禦。於戯欽哉。以副朕

意焉。凡在卿等。並宜聞知。

十一月乙夘朔。詔僧綱曰。朕聞。優能崇智。有國者所先。勸善獎學。爲君者所務。於

俗既有。於道宜然。神叡法師。幼而卓絶。道性夙成。撫翼法林。濡鱗定水。不踐安遠

之講肆。學達三空。未漱澄什之言河。智周二諦。由是。服膺請業者已知實歸。函丈■

教者悉成宗匠。道慈法師。遠渉蒼波。覈異聞於絶境。遐遊赤縣。研妙機於秘記。參跡

象龍。振英泰漢。並以。戒珠如懷滿月。慧水若寫滄溟。儻使天下桑門智行如此者。豈

不殖善根之福田。渡苦海之寳筏。朕毎嘉歡不能已也。宜施食封各五十戸。並標揚優賞。

用彰有徳。

辛酉。少初位上朝妻手人龍麻呂賜海語連姓。除雜戸号。

戊寅。少初位下河内手人大足賜不下譯姓。忍海手人廣道賜久米直姓。並除雜戸号。

十二月乙酉。充式部。治部。民部。兵部。刑部。大藏。宮内。春宮。印各一面。

戊子。始制定婦女衣服樣。

庚寅。始以外六位内外初位及勳七等子年廿以上。爲位分資人。八年一替。又五位已上

家。補事業防閤仗身。自是始矣。

戊戌。停備後國安那郡茨城。葦田郡常城。

四年春正月甲寅朔。大宰府獻白鳩。宴親王及近臣於殿上。極歡而罷。賜物有差。

丁巳。始授僧尼公驗。

甲子。授正五位下大伴宿祢宿奈麻呂。大伴宿祢道足。多治比眞人廣成並正五位上。從

五位上三國眞人人足。阿倍朝臣秋麻呂。佐味朝臣加佐麻呂。上毛野朝臣廣人。大伴宿

祢牛養並正五位下。從五位下民忌寸于志比。車持朝臣益。阿倍朝臣駿河。山田史三方。

忍海連人成。榎井朝臣廣國。中臣朝臣東人。粟田朝臣人上。鍜治造大隅。石川朝臣若

子並從五位上。正六位上佐伯宿祢智連。猪名眞人石楯。下毛野朝臣虫麻呂。美乃眞人

廣道。高向朝臣人足。石川朝臣夫子。多治比眞人占部。縣犬養宿祢石次。當麻眞人老。

阿倍朝臣若足。巨勢朝臣眞人。紀朝臣麻路。正六位下田中朝臣稻敷並從五位下。▼是

日。白虹南北竟天。

庚午。■惑逆行。

丙子。遣渡嶋津輕津司從七位上諸君鞍男等六人於靺鞨國。觀其風俗。

庚辰。始置授刀舍人寮醫師一人。」大納言正三位阿倍朝臣宿奈麻呂薨。後岡本朝筑紫

大宰帥大錦上比羅夫之子也。

二月乙酉。令検校造器二司造釋奠器。充大膳職大炊寮。

戊戌。夜地動。

壬子。大宰府奏言。隼人反殺大隅國守陽侯史麻呂。

三月丙辰。以中納言正四位下大伴宿祢旅人。爲征隼人持節大將軍。授刀助從五位下笠

朝臣御室。民部少輔從五位下巨勢朝臣眞人爲副將軍。

癸亥。勅度三百廿人出家。

甲子。有勅。特加右大臣正二位藤原朝臣不比等授刀資人卅人。

己巳。太政官奏。比來百姓例多乏少。至於公私不辨者衆。若不矜量。家道難存。望請。

比年之間。令諸國毎年春初出税。貸与百姓。繼其産業。至秋熟後。依數徴納。其稻既

不息利。令當年納足。不得延引數有逋懸。又除租税外公稻。擬充國用。一概无利。恐

其頓絶。望請。令諸國毎年出擧十束。取利三束。仍令當年本利倶納。又百姓之間。負

稻者多。縁無可還。頻經歳月。若致切徴。因即逃散。望請。限養老二年以前。無諭公

私。皆從放免。庶使貧乏百姓。各存家業。」又謹検和銅四年十一月廿二日勅。出擧私

稻者。自今以後。不得過半倍者。比來出擧多不依法。若臨時徴索。無稻可償者。令其

子姪易名重擧。依此姦計。取利過本。積習成俗。深非道理。望請。其稻雖經多年。仍

不過半倍。」又検養老二年六月四日案内云。庸調運脚者。量路程遠近。運物輕重。均

出戸内脚獎資行人勞費者。據案。唯言運送庸調脚直。自餘雜物送京。未有處分。但百

姓運物入京。事了即令早還。爲無歸國程粮。在路極難辛。望請。在京貯備官物。毎因

公事送物還。准程給粮。庶免飢弊。早還本土。」又無知佰姓不閑條章。規避徭役。多

有逃亡。渉歴他郷。積歳忘歸。其中縱有悔過還本貫者。縁其家業散失。無由存濟。望

請。逃經六年以上。能悔過歸者。給復一年。繼其産業。奏可之。」改按察使典。号記

事。

乙亥。按察使向京。及巡行属國之日。乘傳給食。因給常陸國十尅。遠江國七尅。伊豆

出雲二國鈴各一。

夏四月庚戌。制。三位已上妻子及四位五位妻。並聽服蘇芳色。

五月辛酉。制。皇親服制者。以王孫准五位。疎親准六位焉。

壬戌。改白猪史氏。賜葛井連姓。

癸酉。太政官奏。諸司下國小事之類。以白紙行下。於理不穩。更請内印。恐煩聖聽。

望請。自今以後。文武百官下諸國符。自非大事。差逃走衛士仕丁替。及催年料廻殘物。

并兵衛采女養物等類事。便以太政官印印之。奏可之。」頒尺樣于諸國。」先是。一品

舍人親王奉勅。修日本紀。至是功成奏上。紀卅卷系圖一卷。

乙亥。給伊豆。駿河。伯耆國三尅鈴各一。

六月壬辰。文部黒麻呂等十一人賜文忌寸姓。

戊戌。詔曰。蠻夷爲害。自古有之。漢命五將。驕胡臣服。周勞再駕。荒俗來王。今西

隅小賊。怙乱逆化。屡害良民。因遣持節將軍正四位下中納言兼中務卿大伴宿祢旅人。

誅罸其罪。盡彼巣居。治兵率衆。剪掃兇徒。酋帥面縛。請命下吏。寇黨叩頭。爭靡敦

風。然將軍暴露原野。久延旬月。時属盛熱。豈無艱苦。使使慰問。宜念忠勤。

甲辰。始置神祇官史生四員。

戊申。河内國若江郡人正八位上河内手人刀子作廣麻呂。改賜下村主姓。免雜戸号。

己酉。漆部司令史從八位上丈部路忌寸石勝。直丁秦犬麻呂坐盜司漆。並斷流罪。於是

石勝男祖父麻呂年十二。安頭麻呂年九。乙麻呂年七。同言曰。父石勝爲養己等。盜用

司漆。縁其所犯。配役遠方。祖父麻呂等爲慰父情冐死上陳。請兄弟三人沒爲官奴。贖

父重罪。詔曰。人禀五常。仁義斯重。士有百行。孝敬爲先。今祖父麻呂等。沒身爲奴。

贖父犯罪。欲存骨肉。理在矜愍。宜依所請爲官奴。即免父石勝罪。但犬麻呂依刑部斷。

發遣配處。

秋七月甲寅。賜征西將軍已下至于抄士物各有差。

壬申。免祖父麻呂安頭麻呂等從良焉。

八月辛巳朔。右大臣正二位藤原朝臣不比等病。賜度卅人。詔曰。右大臣正二位藤原朝

臣■疾漸留。寢膳不安。朕見疲勞。惻隱於心。思其平復。計無所出。宜大赦天下。以

救所患。養老四年八月一日午時以前大辟罪已下。罪無輕重。已發覺。未發覺。已結正。

未結正。繋囚見徒。私鑄錢。及盜人。并八虐。常赦所不免。咸悉赦除。其癈疾之徒。

不能自存者。量加賑恤。因令長官親自慰問。量給湯藥。勤從寛優。僧尼亦同之。

壬午。令都下■八寺一日一夜讀藥師經。免官戸十一人爲良。除奴婢一十人從官戸。爲

救右大臣病也。

壬辰。勅。征隼人持節將軍大伴宿祢旅人宜且入京。但副將軍已下者。隼人未平。宜留

而己屯焉。

癸未。詔。治部省奏。授公驗僧尼多有濫吹。唯成學業者一十五人。宜授公驗。自餘停

之。▼是日。右大臣正二位藤原朝臣不比等薨。帝深悼惜焉。爲之廢朝。擧哀内寢。特

有優勅。弔賻之礼異于群臣。大臣近江朝内大臣大織冠鎌足之第二子也。

甲申。詔以舍人親王爲知太政官事。新田部親王爲知五衛及授刀舍人事。

丁亥。詔。諸請内印。自今以後。應作兩本。一本進内。一本施行。

九月庚戌朔。日有蝕之。

辛未。諸國申官公文。始乘驛言上。

丁丑。陸奥國奏言。蝦夷反乱。殺按察使正五位下上毛野朝臣廣人。

戊寅。以播磨按察使正四位下多治比眞人縣守爲持節征夷將軍。左京亮從五位下下毛野

朝臣石代爲副將軍。軍監三人。軍曹二人。以從五位上阿倍朝臣駿河。爲持節鎭狄將軍。

軍監二人。軍曹二人。即日授節刀。

冬十月戊子。以從四位上石川朝臣石足。爲左大弁。從四位上笠朝臣麻呂爲右大弁。從

五位上中臣朝臣東人爲右中弁。從五位下小野朝臣老爲右少弁。從五位下大伴宿祢祖父

麻呂爲式部少輔。從五位下巨勢朝臣足人爲員外少輔。從五位上石川朝臣若子爲兵部大

輔。正五位上大伴宿祢道足爲民部大輔。從五位下高向朝臣大足爲少輔。從五位上車持

朝臣益爲主税頭。從五位上鍜治造大隅爲刑部少輔。從五位下阿倍朝臣若足爲大藏少輔。

從五位下高橋朝臣安麻呂爲宮内少輔。從五位下當麻眞人老爲造宮少輔。從五位下縣犬

養宿祢石次爲彈正弼。從五位下大宅朝臣大國爲攝津守。從五位下高向朝臣人足爲尾張

守。從五位上忍海連人成爲安木守。

丙申。始置養民。造器及造興福寺佛殿三司。

壬寅。詔遣大納言正三位長屋王。中納言正四位下大伴宿祢旅人。就右大臣第宣詔。贈

太政大臣正一位。

十一月丙辰。南嶋人二百卅二人。授位各有差。懷遠人也。

乙亥。河内國堅下堅上二郡。更号大縣郡。

十二月己亥。詔除春宮坊少属少初位上朝妻金作大歳。同族河麻呂二人。并男女雜戸籍。

賜大歳池上君姓。河麻呂河合君姓。

癸夘。詔曰。釋典之道。教在甚深。轉經唱礼。先傳恒規。理合遵承。不須輙改。比者。

或僧尼自出方法。妄作別音。遂使後生之輩積習成俗。不肯變正。恐汚法門。從是始乎。

宜依漢沙門道榮。學問僧勝曉等轉經唱礼。餘音並停之。

五年春正月戊申朔。武藏上野二國並獻赤烏。甲斐國獻白狐。尾張國言。小鳥生大鳥。

己酉。制。諸司官人。於本司次官以上致敬。常所聽許。自今以後。不得更然。若違此

旨。一人到卿門者。到人解官。同僚降考。

庚戌。雷。

壬子。授正三位長屋王從二位。正四位下巨勢朝臣祖父。大伴宿祢旅人。藤原朝臣武智

麻呂。從四位上藤原朝臣房前並從三位。從四位下六人部王從四位上。從五位上高安王。

門部王。葛木王並正五位下。從五位下櫻井王。佐爲王並從五位上。正四位下多治比眞

人縣守。多治比眞人三宅麻呂。正五位上藤原朝臣馬養並正四位上。從五位下藤原朝臣

麻呂從四位上。從五位下下毛野朝臣虫麻呂。呉肅胡明並從五位上。」以大納言從二位

長屋王爲右大臣。從三位多治比眞人池守爲大納言。從三位藤原朝臣武智麻呂爲中納言。

」又授從三位縣犬養橘宿祢三千代正三位。

庚午。詔從五位上佐爲王。從五位下伊部王。正五位上紀朝臣男人。日下部宿祢老。從

五位上山田史三方。從五位下山上臣憶良。朝來直賀須夜。紀朝臣清人。正六位上越智

直廣江。船連大魚。山口忌寸田主。正六位下樂浪河内。從六位下大宅朝臣兼麻呂。正

七位上土師宿祢百村。從七位下塩家連吉麻呂。刀利宣令等。退朝之後。令侍東宮焉。

辛未。地震。

壬申。亦地震。

甲戌。詔曰。至公無私。國士之常風。以忠事君。臣子之恒道焉。當須各勤所職退食自

公。康哉之歌不遠。隆平之基斯在。災異消上。休徴叶下。宜文武庶僚。自今以去。若

有風雨雷震之異。各存極言忠正之志。」又詔曰。文人武士。國家所重。醫卜方術。古

今斯崇。宜擢於百僚之内。優遊學業。堪爲師範者。特加賞賜。勸勵後生。」因賜明經

第一博士從五位上鍜治造大隅。正六位上越智直廣江。各■廿疋。絲廿■。布卅端。鍬

廿口。第二博士正七位上背奈公行文。調忌寸古麻呂。從七位上額田首千足。明法正六

位上箭集宿祢虫万呂。從七位下塩屋連吉麻呂。文章從五位上山田史御方。從五位下紀

朝臣清人。下毛野朝臣虫麻呂。正六位下樂浪河内各■十五疋。絲十五■。布卅端。鍬

廿口。算術正六位上山口忌寸田主。正八位上悉斐連三田次。正八位下私部首石村。陰

陽從五位上大津連首。從五位下津守連通。王仲文。角兄麻呂。正六位上余秦勝。志我

閇連阿弥陀。醫術從五位上吉宜。從五位下呉肅胡明。從六位下秦朝元。太羊甲許母。

解工正六位上惠我宿祢國成。河内忌寸人足。堅部使主石前。正六位下賈受君。正七位

下胸形朝臣赤麻呂各■十疋。絲十■。布廿端。鍬廿口。和琴師正七位下文忌寸廣田。

唱歌師正七位下大窪史五百足。正八位下記多眞玉。從六位下螺江臣夜氣女。茨田連刀

自女。正七位下置始連志祁志女。各■六疋。絲六■。布十端。鍬十口。武藝正七位下

佐伯宿祢式麻呂。從七位下凡海連興志。板安忌寸犬養。正八位下置始連首麻呂各■十

疋。絲十■。布廿端。鍬廿口。

丙子。令天下百姓以銀錢一。當銅錢廿五。以銀一兩當一百錢。行用之。

二月甲申。地震。

壬辰。大藏省倉自鳴有聲。

癸巳。日暈如白虹貫。暈南北有珥。因召見左右大弁及八省卿等於殿前。詔曰。朕徳菲

薄。導民不明。夙興以求。夜寐以思。身居紫宮。心在黔首。無委卿等。何化天下。國

家之事。有益萬機。必可奏聞。如有不納。重爲極諌。汝無面從退有後言。

甲午。詔曰。世諺云。歳在申年。常有事故。此如所言。去庚申年。咎徴屡見。水旱並

臻。平民流沒。秋稼不登。國家騒然。萬姓苦勞。遂則朝庭儀表。藤原大臣奄焉薨逝。

朕心哀慟。今亦去年災異之餘。延及今歳。亦猶風雲氣色。有違于常。朕心恐懼。日夜

不休。然聞之舊典。王者政令不便事。天地譴責以示咎徴。或有不善。則致之異乎。今

汝臣等位高任大。豈得不■忠情乎。故有政令不便事。悉陳无諱。直言盡意。无有所隱。

朕將親覽。於是。公卿等奉勅詔退。各仰属司令言意見。

三月癸丑。勅日。朕君臨四海。撫育百姓。思欲家家貯積。人人安樂。何期。頃者旱■

不調。農桑有損。遂使衣食乏短。致有飢寒。言念於茲。良増惻隱。今減課役。用助産

業。其左右兩京及畿内五國。並免今歳之調。自餘七道諸國亦停當年之役。

乙夘。詔曰。制節謹度。禁防奢淫。爲政所先。百王不易之道也。王公卿士及豪富之民。

多畜健馬。竸求亡限。非唯損失家財。遂致相爭鬪乱。其爲條例令限禁焉。有司條奏。

依官品之次定畜馬之限。親王及大臣不得過廿疋。諸王諸臣三位已上二駟。四位六疋。

五位四疋。六位已下至于庶人三疋。一定以後。隨闕充補。若不能騎用者。録状申所司。

即校馬帳。然後除補。如有犯者。以違勅論。其過品限。皆沒入官。

辛未。以從五位下路眞人麻呂爲散位頭。以從五位下高橋朝臣廣嶋爲刑部少輔。」勅給

右大臣從二位長屋王帶刀資人十人。中納言從三位巨勢朝臣邑治。大伴宿祢旅人。藤原

朝臣武智麻呂。各四人。其考選一准職分資人。

夏四月丙申。分佐渡國雜太郡。始置賀母羽茂二郡。分備前國邑久赤坂二郡之郷。始置

藤原郡。分備後國安那郡。置深津郡。分周防國熊毛郡。置玖珂郡。

癸夘。令天下諸國。擧力田之人。

乙酉。征夷將軍正四位上多治比眞人縣守。鎭狄將軍從五位上阿倍朝臣駿河等還歸。

五月己酉。太上天皇不豫。大赦天下。

辛亥。令七道按察使及大宰府。巡省諸寺。隨便併合。

壬子。詔曰。太上天皇。聖體不豫。寢膳日損。毎至此念。心肝如裂。思歸依三寳。欲

令平復。宜簡取淨行男女一百人。入道修道。經年堪爲師者。雖非度色。並聽得度。以

絲九千■。施六郡門徒。勸勵後學。流傳万祀。（六郡＝六部？）

戊午。右大弁從四位上笠朝臣麻呂。請奉爲太上天皇出家入道。勅許之。

乙丑。正三位縣犬養橘宿祢三千代。縁入道辞食封資人。優詔不聽。

六月戊寅。詔曰。沙門法蓮。心住禪枝。行居法梁。尤精医術。濟治民苦。善哉若人。

何不■賞。其僧三等以上親。賜宇佐君姓。

乙酉。太政官奏言。國郡官人。漁獵黎元。擾乱朝憲。故置按察使。糺彈非違。肅清姦

詐。既定官位。宜有料祿。請以按察使。准正五位官。賜祿并公廨田六町仕丁五人。記

事准正七位官。祿并公廨田二町仕丁二人。並折留調物。便給之。詔曰。朕之股肱。民

之父母。獨在按察。寄重務繁。与群臣異。加祿一倍。便以當便物。准度給之。又陸奥

筑紫邊塞之民。數遇煙塵。疚勞戎役。加以父子死亡。室家離散。言念於此。深以矜懷。

宜令免當年調庸。諸國軍衆。親帥戰兵。殺獲逆賊。乘勝追北者。賜復二年。冐犯矢石。

身死去者。父子並復一年。如無子者。昭穆相當郷里者。議亦聽復之。又京及諸國。因

官人月俸。收斂輕税。自今以去。皆悉停之。隨令給事力。不得遠役他。致使艱辛。若

有收課。一月卅錢。又除定額外。内外文武散位六位以下及勳位。并五位以上子孫。並

令納資便成番考。此則雖積考年。還乏衣食。宜始今年。不須發資。人人歸田。家家貯

穀。若有豊稼穡。納資成考者。恣聽之。其五位以上子孫。年廿一以上。取蔭出身。並

依常例。因結告麻牒公驗。一同分番之法。奏可之。

戊戌。詔曰。沙門行善。負笈遊學。既經七歳。備甞難行。解三五術。方歸本郷。矜賞

良深。如有修行天下諸寺。恭敬供養。一同僧綱之例。又百濟沙門道藏。寔惟法門領袖。

釋道棟梁。年逾八十。氣力衰耄。非有束帛之施。豈稱養老之情哉。宜仰所司四時施物。

■五疋。綿十屯。布廿端。又老師所生同籍親族。給復終僧身焉。

辛丑。以正四位下阿倍朝臣廣庭爲左大弁。正四位上多治比眞人縣守爲中務卿。從五位

上石川朝臣君子爲侍從。從五位下紀朝臣爲臣麻路爲式部少輔。從五位下下毛野朝臣虫

麻呂爲員外少輔。從四位下坂合部王爲治部卿。從五位下御炊朝臣人麻呂爲兵部少輔。

從五位下當麻眞人大名爲刑部大輔。從四位下門部王。從五位下紀朝臣國益並爲大判事。

從五位下布勢朝臣廣道爲大藏少輔。阿倍朝臣若足爲木工頭。從四位上藤原朝臣麻呂爲

左右京大夫。從四位上百濟王南典爲播磨按察使。從四位上石川朝臣石足爲大宰大貳。

從五位下縣犬養宿祢石次爲右衛士佐。」割信濃國始置諏方國。

癸夘。始置左右兵衛府醫師各一人。

秋七月己酉。始令文武百官率妻女姉妹。會於六月十二月晦大祓之處。

壬子。征隼人副將軍從五位下笠朝臣御室。從五位下巨勢朝臣眞人等還歸。斬首獲虜合

千四百餘人。

庚午。詔曰。凡膺靈圖。君臨宇内。仁及動植。恩蒙羽毛。故周孔之風。尤先仁愛。李

釋之教。深禁殺生。宜其放鷹司鷹狗。大膳職■■。諸國鶏猪。悉放本處。令遂其性。

從今而後。如有應須。先奏其状待勅。其放鷹司官人。并職長上等且停之。所役品部並

同公戸。」大宰府城門災。

八月辛夘。改攝官記事。号爲検事。

癸巳。置長門按察使。管周防石見二國。又以諏方飛騨。隸美濃按察使。出羽隷陸奥按

察使。佐渡隷越前按察使。隱岐隷出雲按察使。備中隷備後按察使。紀伊隷大和國守焉。

九月乙夘。天皇御内安殿。遣使供幣帛於伊勢太神宮。以皇太子女井上王爲齋内親王。

冬十月癸未。太政官處分。唱考之日。三位稱卿。四位稱姓。五位先名後姓。自今以去。

永爲恒例。

丁亥。太上天皇召入右大臣從二位長屋王。參議從三位藤原朝臣房前。詔曰。朕聞。万

物之生。靡不有死。此則天地之理。奚可哀悲。厚葬破業。重服傷生。朕甚不取焉。朕

崩之後。宜於大和國添上郡藏寳山雍良岑造竃火葬。莫改他處。謚号稱其國其郡朝庭馭

宇天皇。流傳後世。又皇帝攝斷万機。一同平日。王侯卿相及文武百官。不得輙離職掌。

追從喪車。各守本司視事如恒。其近侍官并五衛府。務加嚴警。周衛伺候。以備不虞。

戊子。令陸奥國分柴田郡二郷置苅田郡。

庚寅。太上天皇又詔曰。喪事所須。一事以上。准依前勅。勿致闕失。其轜車靈駕之具。

不得刻鏤金玉。繪餝丹青。素薄是用。卑謙是順。仍丘體無鑿。就山作竃。芟棘開場。

即爲喪處。又其地者。皆殖常葉之樹。即立刻字之碑。

戊戌。詔曰。凡家有沈痼。大小不安。卒發事故者。汝卿房前。當作内臣計會内外。准

勅施行。輔翼帝業。永寧國家。

十二月戊寅。太上天皇弥留。大赦天下。令都下諸寺轉經焉。

己夘。崩于平城宮中安殿。時春秋六十一。遣使固守三關。

庚辰。從二位長屋王。從三位藤原朝臣武智麻呂等。行御裝束事。從三位大伴宿祢旅人

供營陵事。

乙酉。太上天皇葬於大倭國添上郡椎山陵。不用喪儀。由遺詔也。

辛丑。地震。」太政官奏。授刀寮及五衛府。別設鉦鼓各一面。便作將軍之號令。以爲

兵士之耳目。節進退動靜。奏可之。」薩摩國人希地多。隨便并合。

是月。新羅貢調使大使一吉■金乾安。副使薩■金弼等來朝於筑紫。縁太上天皇登遐。

從大宰放還。

